
vijnaptishlokAH

વિજ્ઞપ્તિશ્લોકાઃ

યદ્દૈન્યં ત્વત્કૃપાહેતુર્ન તદસ્તિ મમાણ્વપિ ।
તાં કૃપાં કુરુ રાધેશ યથા તે દૈન્યમાપ્નુયામ્॥ ૧॥
સર્વેષાં જીવિતં લોકે દૃષ્ટં સર્વાર્થસાધકમ્ ।
ગ્લાન્યેકફલકં જાતમધુના મમ જીવિતમ્॥ ૨॥
કર્તું પુનરથાકર્તુમન્યથા કર્તુમીશ્વરે ।
સામર્થ્યં યન્મયા દૃષ્ટં ત્વય્યેવાતો ન સંશયઃ॥ ૩॥
તં ન પશ્યામિ યસ્યાગ્રે વાર્તાં સ્વસ્ય મનોગતામ્ ।
ઉક્ત્યા તદુત્તરં લબ્ધા મનો વિશ્રામયે ક્ષણમ્॥ ૪॥
અતીવ નીચા મત્પ્રાણા મૂર્ખા અપિ ગતત્રપાઃ ।
સ્વસ્થિત્યયોગ્યકાલેઽપિ યતસ્તિષ્ઠન્તિ સામ્પ્રતમ્॥ ૫॥
શાસ્ત્રં નિયામકં તાવદ્યાવત્ પૂર્ણકૃપા ન તે ।
કૃપયા તે સુપૂર્ણસ્ય નૈવ કોઽપિ નિયામકઃ॥ ૬॥
સુભગા એવં જાનન્તિ પ્રિયસૌભાગ્યજં સુખમ્ ।
તદ્ધીનાયાસ્તદીયેતિ પ્રસિદ્ધિઃ શરણં સખિ॥ ૭॥
પ્રિયસઙ્ગમરાહિત્યાદ્વ્યર્થાઃ  સર્વે મનોરથાઃ ।
નિરપત્રપતાસિદ્ધ્યૈ જીવામિ સખિ સામ્પ્રતમ્॥ ૮॥
ન લબ્ધસ્તાદૃશઃ કોઽપિ યસ્યાગ્રે સ્વમનોગતામ્ ।
વાર્તામુક્ત્વા સ્વમાત્માનં ક્ષણં વિશ્રામયામ્યહમ્॥ ૯॥
શ્રીમુખાલોકને તસ્ય પ્રિયસ્ય ચ બહિર્ગતૌ ।
પક્ષ્માપકારોપકારૌ નિર્ણેતું નૈવ શક્નુમઃ॥ ૧૦॥
અદ્ય શ્વો વા પરશ્વો વા કદાચિત્કૃપયિષ્યતિ ।
નાથ ઇત્યાશયા સર્વં ગતં જન્મ કરોમિ કિમ્॥ ૧૧॥

તથાપિ ત્વત્કૃપાકાઙ્ક્ષાં મનો મે નિરપત્રકમ્ ।
કં વા હેતું સુનિશ્ચિત્ય કરોતીતિ ન વેદમ્યહમ્॥ ૧૨॥
સ્વભાવતઃ સદા મેઘઃ સર્વેષાં જીવનપ્રદઃ ।
જાનેઽર્કસ્યૈવ દૌર્ભાગ્યં સોઽપિ યત્તમુપેક્ષતે॥ ૧૩॥
ત્વદીયત્વમપિ જ્ઞાત્વા મયિ કાલાદયઃ પ્રભો ।
પ્રભવન્તિ તતો મન્યે ત્વત્કૃપાશૂન્યતાં મયિ॥ ૧૪॥
એતેષામહમેવાસ્મિ સર્વસ્વમિતિ સુન્દર ।
જાનાસ્યસ્માકમજ્ઞાનેઽપ્યતઃ કર્તા સ્વતોઽખિલમ્॥ ૧૫॥
વિજ્ઞપ્તૌ વાઽપરાધે વા પાખણ્ડે વા મદુક્તયઃ ।
પર્યવસ્યન્તિ કુત્રેતિ ન જાનેઽહં વિમૂઢધીઃ॥ ૧૬॥
દુર્ભગાસિ તથાપિ ત્વં મા ત્યજ સ્વપ્રિયાન્તિકમ્ ।
કદાચિત્કૃપયા પશ્યેત્ પ્રિયસ્ત્વદ્ભાગ્યયોગતઃ॥ ૧૭॥
વિરહેણાતિતપ્તાં માં સ્મરેચ્ચેત્ પ્રાણવલ્લભઃ ।
તથાપિ દ્વિગુણં દુઃખં સોઢું નૈવાલિ પારયે॥ ૧૮॥
રાજ્યાયોગ્યે તદાકાઙ્ક્ષા દણ્ડપ્રાપ્ત્યૈ યથા ભવેત્ ।
ત્વત્સેવાયામહં તાદૃક્ તદ્વદાપ્તા દશામિમામ્॥ ૧૯॥
સ્વીયં કૃતાગસં ચેત્ત્વં દૂરસ્થં કુરુષે યદિ ।
ઇતઃ પરોઽધિકો દણ્ડસ્ત્વદીયસ્ય ન વિદ્યતે॥ ૨૦॥
વિયોગો બાધતે તાવદ્યાવદ્ધૃદ્યેવ તે સ્થિતિઃ ।
યદા બહિસ્તદા નેતિ વિચિત્રેયં સ્થિતિઃ સખે॥ ૨૧॥
ભૂર્જત્વગિવ મે દોષા નિઃસરન્ત્યેવ સર્વશઃ ।
તથાપ્યનન્યગતિકે ત્વત્ક્ષમેતિ ન મે ભયમ્॥ ૨૨॥
બલિષ્ઠા અપિ મદ્દોષાસ્ત્વત્ક્ષમાગ્રેઽતિદુર્બલાઃ ।
તસ્યા ઈશ્વરધર્મત્વાદ્દોષાણાં જીવધર્મતઃ॥ ૨૩॥
મત્પ્રાણાનાં સ્વતો લજ્જા નૈવાસ્તિ પરતોઽપિ ચ ।
સ્થિતિં  પ્રાપ્યાપિ નો યાન્તિ ઇહામુત્ર ચ ગર્હિતામ્  ॥ ૨૪॥
ત્વદ્દર્શનવિહીનસ્ય ત્વદીયસ્ય તુ જીવિતમ્ ।
વ્યર્થમેવ યથા નાથ દુર્ભગાયા નવં વયઃ॥ ૨૫॥

ગતઃ સ કાલો યત્રાસીત્સુદુર્લભકૃપા મયિ ।
ઇદાનીમીદૃશઃ કાલો યત્ર ત્વં ગોચરોઽપિ ન॥ ૨૬॥
ત્વદીયાનાં સુખં દુઃખં ન લોકસદૃશં ભવેત્ ।
ત્વત્સેવાયાં સુખં સર્વં નો ચેત્તસ્ય વિપર્યયઃ॥ ૨૭॥
મત્વા સ્વકીયતાં નાથ રોષેણ કૃપયા તવ ।
તાડનં લાલનં વાપિ પરમાનન્દદં મમ॥ ૨૮॥
ત્વદ્વિયુક્તસ્યજીવસ્ય ત્વદીયસ્યાપિ નિત્યતા ।
સઙ્ગં  વિના ન ચૈવાસ્તુ વિજ્ઞાપનમિદં મમ॥ ૨૯॥
યાદૃગ્ભાગ્યં પુરા મેઽભૂત્તન્મહત્ત્વં ન વેદ્મ્યહમ્ ।
યેનાસીત્ત્વત્કૃપા પૂર્ણા સુદુર્લભતરા મયિ॥ ૩૦॥
મા જીવતાત્ત્વદીયો યસ્તવ સેવાવિવર્જિતઃ   ।
સત્યા વિજ્ઞપ્તિરેષા મે નાથ ત્વં મનુષે યદિ॥ ૩૧॥
સ્વસ્થિત્યયોગ્યં મત્વાપિ મચ્છરીરં મમાસવઃ ।
યન્ન ત્યજન્તિ તેનાહં મન્યે તાન્નિરપત્રપાન્॥ ૩૨॥
ત્વત્કૃપાતઃ પુરા નાથ મયા કાલાદયઃ પ્રભો ।
તુચ્છીકૃતાઃ સામ્પ્રતં માં બાધન્તે ત્વત્કૃપાં વિના॥ ૩૩॥
ત્વત્સેવાયામયોગ્યસ્ય ત્વદીયસ્ય મમ પ્રભો ।
ઇત્યેવ હિ પરાકાષ્ઠા અભાગ્યસ્યેતિ મે મતિઃ॥ ૩૪॥
તુચ્છીકૃતાસ્ત્વત્કૃપાતઃ પૂર્વં કાલાદયો મયા ।
સ્મૃત્વા તદ્વૈરમધુના બાધન્તે ત્વત્કૃપાં વિના॥ ૩૫॥
મહાનસકુરુક્ષેત્રે કવલાર્કગ્રહે સતિ ।
સત્પાત્રે સ્વોદરે દત્તે તસ્ય વૃદ્ધૌ કિમદ્ભુતમ્॥ ૩૬॥
કુરુક્ષેત્રે દાનવૃદ્ધિઃ શ્રૂયતે નાનુભૂયતે ।
દાનસ્ય મત્કુરુક્ષેત્રે વૃદ્ધિઃ સદ્યોઽનુભૂયતે॥ ૩૭॥
ઇતિ શ્રીમઠપતિકલ્યાણભટ્ટવિરચિતાઃ શ્રીવિજ્ઞપ્તિશ્લોકાઃ સમ્પૂર્ણાઃ ।

